
DROGAK                440 hitz

Kontsumoak gora egin du EAEn, eta adinak behera 
Alkohola eta tabakoa kontsumitzen dira gehien; kokaina da arriskutsuena 

ERREDAKZIOA - DONOSTIA Eusko Jaurlaritzako Droga-menpekotasun Zuzendaritzak droga kontsumoak azken hamabi urteetan izan duen bilakaera aztertu du, eta azterketa baliatuta, Droga-menpekotasunen V. Plana egin dute. Plana Eusko Jaurlaritzako Kontseiluak onartuko du azaroko lehen hamabostaldian; ondoren Parlamentuan bertan eztabaidatuko dute, abenduan. 

Azterketak garbi erakusten du, Europako beste hainbat herrialdetan gertatzen den moduan, Araban, Bizkaian eta Gipuzkoan drogak probatzeko ohiturak gora egin duela. Horrez gain, probatzen dutenen adinak nabarmen egin du behera. Askok, baina, orain urte batzuetako ohiturak aldatu eta, drogak probatu soilik egiten dituzte, ohitura bihurtu gabe.Javier Madrazo Eusko Jaurlaritzako Etxebizitza eta Gizarte Gaietako sailburuak adierazi duenez, arazo gehien izaten duen adin tartea 20-24 urte artekoa da. Adin horretako gazteen erdiek baino gehiagok probatu dute inoiz cannabisa, %25ak hartu ditu anfetaminak, eta %22ak kokaina. 24 urtetik aurrera, behin heldutasunera iritsita, edo norberak erantzukizunak bere gain hartuta, kontsumoak nabarmen egiten du behera.Alkohola eta tabakoa dira gehien kontsumitzen diren drogak. Txikiteoak behera egin badu ere, hiru euskaldunetik batek alkohola edaten du normalean aste bukaeretan gora egiten du alkoholaren kontsumoak.Tabakoa kontsumitzen diren drogen artean bigarrena bada ere, Madrazok azken urteetan tabakoa utzi dutenen kopurua azpimarratu nahi izan zuen. Aitzitik, azken 12 urteetan lehen aldiz tabakoa probatzeko adina 19 urtetik 15era pasa dela aipatu zuen sailburuak. Lehen porroa erretzen, eta cannabisa kontsumitzen ere 15 urte inguruan hasten dira gazteak. Hain zuzen ere, Madrazok adierazi zuenez, euskal gizarteak cannabisaren kontsumoa onartu egin du; gehienek cannabisa legezkotzat dute. 

Kokaina, arriskutsuena Speed-a eta estasia aisiarako eta jai giroko inguruekin daude lotuta. Madrazoren aburuz, adierazgarria da, probatzeko soilik bada ere, estasiaren kontsumoak orain hamar urte sortu zenetik izan duen gorakada. 

Drogak aztertuta, baina, agintarien kezka iturri nagusia kokaina da. «Menpekotasun handia sortzen du kokainak. EAEn komertzializatzen dena oso purua da gainera. 15 urte inguruko gazteek kokaina kontsumitzea oso arriskutsua eta kezkagarria da», aipatu zuen Madrazok.Droga-menpekotasunen V. Planak gazteek substantzia arriskutsuak hartzeko duten ohitura uztea du xede nagusia, eta horretarako eskoletan, familia inguruan eta aisiarako lekuetan hainbat ekintza egingo dituzte. Gaixotasunak eta kontsumitzaileen hilkortasun tasak jaisten ere saiatuko agintariak dira plan honen bidez. 

